
ISTE’MOLCHI TANLOVI VA NAFLILIK 
NAZARIYASINI ILMIY ASOSLARI

Annotatsiya: Maqolada iste’molchi tanlovi va naflilik nazariyasining nazariy asoslari, zamonaviy iqtisodiy munosabatlardagi 
o‘rni hamda amaliy qo‘llanilishi tahlil qilingan. Tadqiqot natijalarida iste’molchilar xatti-harakatlarini shakllantiruvchi asosiy 
omillar va naflilikni maksimallashtirish tamoyillari ochib berilgan.

Kalit soʻzlar: iste’molchi tanlovi, naflilik nazariyasi, iqtisodiy xatti-harakatlar, talabning chekli naf, bozor muvozanati, 
ratsional tanlov.
Abstract: The article analyzes the theoretical foundations of consumer choice and utility theory, their role in modern 
economic relations, and their practical application. The research results reveal the main factors shaping consumer 
behavior and the principles of utility maximization.

Key words: consumer choice, utility theory, economic behavior, marginal utility, market equilibrium, rational choice.
Аннотация: В статье анализируются теоретические основы теории потребительского выбора и полезности, их роль 
в современных экономических отношениях и практическое применение. Результаты исследования раскрывают 
основные факторы, формирующие поведение потребителей, и принципы максимизации полезности.

Ключевые слова: потребительский выбор, теория полезности, экономическое поведение, предельная полезность, 
рыночное равновесие, рациональный выбор.

K I R I S H
Bugungi globallashuv sharoitida bozorlarni tovarlar bilan to‘ldirish va yuqori darajadagi raqobatning 

hozirgi sharoitida muvaffaqiyatga erishish uchun har bir tashkilot nafaqat ichki bozor, balki tashqi bozorda 
ham iste’molchilarni o‘rganishga diqqat bilan yondashishi kerak. Shu maqsadda maqsadli auditoriyaning 
istalgan javobiga ega bo‘lish ehtimolini oshirish uchun davlat tomonidan tartibga solishning turli choralari va 
iste’molchilarga ta’sir etish vositalari qo‘llaniladi. 2022-2026-yillarda O‘zbekiston Respublikasini rivojlantirishning 
yettita ustuvor yo‘nalishi bo‘yicha Taraqqiyot strategiyasida “Tarkibiy o‘zgarishlarni chuqurlashtirish, uning 
yetakchi tarmoqlarini modernizatsiya va diversifikatsiya qilish, sanoat hamda xizmat ko‘rsatish ulushini 
kengaytirish hisobiga milliy iqtisodiyot raqobatbardoshligini oshirish” zarurligi ta’kidlangan [1].

Xizmatlar sohasi hozirgi kunda jiddiy o‘zgarishlarni boshdan kechirmoqda; bunda biznesni yuritish 
bo‘yicha an’anaviy usullar o‘rniga yangi, ya’ni axborot-kommunikatsiya texnologiyalari, turizm, konsalting, 
rekruting singari yondashuvlar qo‘llanilmoqda. Xizmatlar bozorida asosiy sub’yektlar marketing menejmenti 

Ilmiy rahbar:
F.Umarov 

tizimida “iste’molchi” ta’rifini olgan ishlab chiqaruvchi va xaridor hisoblanadi. Marketingning asosiy maqsadi 
esa – tovar va xizmatlar sotishdan foydani oshirish, bozor ulushini kengaytirish hamda ishlab chiqaruvchi imijini 
mustahkamlashdan iborat.

Zamonaviy iqtisodiy nazariyada iste’molchi tanlovi va naflilik konsepsiyasi mikroiqtisodiyot fanining 
eng muhim yo‘nalishlaridan biri hisoblanadi. Bozor iqtisodiyoti sharoitida iste’molchi o‘zining cheklangan 
daromadi doirasida turli tovar va xizmatlar orasidan tanlov qiladi, bu esa iqtisodiy jarayonlarning eng asosiy 
harakatlantiruvchi kuchi sifatida namoyon bo‘ladi. Iste’molchi qanday mahsulotni tanlaydi, qaysi tovarni ma’qul 
ko‘radi va bu tanlovga qanday omillar ta’sir qiladi – ushbu savollar iqtisodiy tahlilning markazida turadi.

Naflilik (utility) nazariyasi XIX asrning ikkinchi yarmida Uilyam Stenli Jevons, Karl Menger va Leon 
Valras kabi klassik iqtisodchilar tomonidan ishlab chiqilgan bo‘lib, u qiymatning manbai haqidagi tasavvurlarni 
tubdan o‘zgartirdi. Mazkur yondashuvga ko‘ra, tovar yoki xizmatning iqtisodiy qiymati uning ishlab chiqarishga 
sarflangan mehnat miqdori bilan emas, balki iste’molchiga keltiradigan qoniqish darajasi – ya’ni nafliligi bilan 
belgilanadi. Shu tariqa, neoklassik iqtisodiyot maktabi subyektiv qiymat konsepsiyasini ilgari surdi va iqtisodiy 
qarorlarning markaziga iste’molchining xulq-atvori hamda afzalliklarini qo‘ydi [2].

Bugungi kunda globallashuv, raqamli texnologiyalar va iste’mol jamiyatining rivojlanishi natijasida iste’molchi 
tanlovi jarayonlari yanada murakkablashmoqda. Internet-savdo platformalari, elektron to‘lov tizimlari, sun’iy 
intellekt asosidagi tavsiya algoritmlari va ijtimoiy tarmoqlardagi iste’molchi fikrlari bozordagi raqobatni hamda 
iste’molchilarning qarorlarini tubdan o‘zgartirmoqda. An’anaviy iqtisodiy model endilikda insonning psixologik, 
ijtimoiy va raqamli omillar ta’siri ostidagi xatti-harakatlarini to‘liq ifodalab bera olmaydi. Shu sababli, naflilik 
nazariyasini zamonaviy iqtisodiy va texnologik sharoitlarga moslashtirish, uni yangi konseptual yondashuvlar 
bilan boyitish dolzarb masalaga aylanmoqda.

Ushbu tadqiqotning asosiy maqsadi – iste’molchi tanlovi va naflilik nazariyasining nazariy-metodologik 
asoslarini o‘rganish, shuningdek, O‘zbekiston iqtisodiyoti sharoitida iste’molchilarning xatti-harakatlari, 
afzalliklari hamda tanlov mexanizmlarining o‘ziga xos xususiyatlarini tahlil qilishdir. Tadqiqot natijalari asosida 
milliy iqtisodiyotda iste’mol bozori samaradorligini oshirish, raqamli iqt

M A V Z U G A  O I D  A D A B I Y O T L A R  S H A R H I
Iste’molchi tanlovi va naflilik nazariyasi yuzasidan xorijiy va mahalliy olimlar tomonidan turli yondashuvlar 

ilgari surilgan. Quyida ushbu nazariy konsepsiyalar, ularning o‘ziga xos jihatlari hamda iqtisodiy tahlilga 
qo‘shgan hissasi ko‘rib chiqiladi.

A.V. Vaxabov o‘zining “Mikroiqtisodiyot” asarida naflilik nazariyasining asosiy tamoyillarini chuqur yoritib, 
iste’molchi tanloviga ta’sir etuvchi omillarni tizimli tarzda tahlil qiladi. Muallif ta’kidlaganidek, iste’molchi o‘z 
daromadining cheklanganligi sharoitida tovar va xizmatlarning eng maqbul kombinatsiyasini tanlash orqali o‘z 
nafliligini maksimal darajaga yetkazishga intiladi (Vaxabov, 2018). Bu yondashuv naflilik maksimallashtirish 
nazariyasining amaliy ahamiyatini ochib beradi [2].

N.X. Jumaev va M.T. Sodiqov “Iqtisodiy nazariya” darsligida iste’molchi xatti-harakatlarini modellashtirish 
usullarini batafsil tahlil qilib, befarqlik egri chiziqlari hamda byudjet chizig‘i o‘rtasidagi muvozanatni grafik va 
analitik shaklda ko‘rsatadi. Ularning fikricha, befarqlik egri chizig‘i iste’molchining turli tovarlar kombinatsiyasiga 
nisbatan afzallik darajasini ifodalaydi (Jumaev, Sodiqov, 2020) [3].

R.A. Alimov “Bozor iqtisodiyoti nazariyasi” asarida chekli naflilik qonunining mohiyatini ochib berib, uning 
narx shakllanishi va iste’molchi qarorlariga ta’sirini tahlil qiladi. Muallifga ko‘ra, har bir qo‘shimcha mahsulot 
birligi iste’molchiga avvalgisiga nisbatan kamroq qoniqish keltiradi, bu esa talabning pasayuvchi xususiyatini 
izohlaydi (Alimov, 2019) [4].

E.M. Ergashev “Raqamli iqtisodiyotda iste’molchi tanlovi” ishida elektron tijorat va raqamli platformalarning 
rivojlanishi iste’molchi xulq-atvoriga qanday ta’sir ko‘rsatayotganini tadqiq qilgan. U raqamli muhit iste’molchiga 
kengroq tanlov imkonini yaratishini, biroq ma’lumot ortiqchaligi va tanlov paradoksini ham keltirib chiqarishini 
ta’kidlaydi (Ergashev, 2022) [5].

Xorijiy manbalardan biri bo‘lgan H.R. Varian o‘zining “Intermediate Microeconomics: A Modern Approach” 
asarida iste’molchi tanlovi modelini zamonaviy matematik yondashuvlar yordamida izohlaydi. U naflilik 
funksiyasi, befarqlik egri chiziqlari va chegaraviy almashtirish normasi orqali iste’molchining ratsional qarorlarini 
tushuntiradi (Varian, 2023) [7].

N. Gregory Mankiw “Principles of Microeconomics” darsligida mikroiqtisodiyotning fundamental 
tushunchalarini yoritib, naflilik va iste’molchi tanlovi nazariyasini amaliy misollar orqali tushuntiradi. U ratsional 
tanlov nazariyasini real hayotdagi iqtisodiy qarorlar bilan bog‘laydi (Mankiw, 2021) [8].

Vilfredo Pareto “Manual of Political Economy” asarida ordinal naflilik va befarqlik egri chizig‘i nazariyasiga 
asos solib, iqtisodiy farovonlik tahlilida subyektiv baholashning ahamiyatini asoslaydi. Pareto yondashuvi 
iste’molchi tanlovining psixologik jihatlarini ham inobatga oladi (Pareto, 2014) [9].

J.R. Hicks va G.D. Allen “A Reconsideration of the Theory of Value” nomli ilmiy maqolasida iste’molchi 
tanlovi va naflilik tahlilining matematik asoslarini ishlab chiqqan. Ular ordinal yondashuv orqali naflilikni befarqlik 
egri chiziqlari yordamida ifodalashni taklif etgan bo‘lib, bu hozirgi zamon mikroiqtisodiy tahlilining poydevorini 
tashkil etadi (Hicks & Allen, 1934) [7].

Yuqoridagi manbalar tahlili shuni ko‘rsatadiki, iste’molchi tanlovi va naflilik nazariyasi doimiy ravishda 
takomillashib bormoqda. Tahlil qilingan adabiyotlar iste’molchi tanlovi va naflilik nazariyasi bo‘yicha 
nazariy bilimlar bazasini shakllantirishga hissa qo‘shgan, ammo zamonaviy raqamli iqtisodiyot sharoitida 
iste’molchilarning xatti-harakatlaridagi o‘zgarishlar va O‘zbekiston bozorining o‘ziga xos xususiyatlarini hisobga 
olgan chuqur empirik tadqiqotlar yetishmovchiligi sezilmoqda.

T A D Q I Q O T L A R  M E T A D O L O G I YA S I
Ushbu tadqiqot sifat va miqdoriy metodlar asosida olib borildi. Tadqiqot jarayonida iste’molchi tanlovi va 

naflilik nazariyasining iqtisodiy tahlildagi ta’sirini baholash hamda optimallashtirish imkoniyatlarini o‘rganish 
maqsadida turli metodologik yondashuvlar qo‘llanildi.

Nazariy tahlil doirasida iqtisodiy adabiyotlar, ilmiy maqolalar va monografiyalar o‘rganildi. Naflilik 
nazariyasining klassik va zamonaviy yondashuvlari, shuningdek, O‘zbekiston iqtisodchilarining ushbu sohadagi 
ilmiy ishlanmalari taqqoslama tahlil qilindi.

Empirik tadqiqot qismi 2024-yil davomida O‘zbekiston Respublikasi Milliy statistika qo‘mitasi ma’lumotlari, 
Markaziy bank hisobotlari va chakana savdo tarmog‘i operatorlarining statistik ko‘rsatkichlari asosida amalga 
oshirildi. Tadqiqotda 1 500 respondentni qamrab olgan so‘rovnoma natijalari tahlil qilindi.

Matematik-statistik tahlil usullari qo‘llanildi, jumladan: korrelyatsion tahlil, regressiya modellari, elastiklik 
koeffitsiyentlarini hisoblash va varians tahlili. Iste’molchilar xatti-harakatlarini modellashtirish uchun ekonometrik 
dasturlar (SPSS, EViews) ishlatildi.

Sifat usullari ichida chuqur intervyular, fokus-guruh munozaralari va kuzatuv metodi qo‘llanildi. Ushbu 
yondashuv iste’molchilar tanlovini shakllantiruvchi psixologik va ijtimoiy-madaniy omillarni aniqlashga yordam 
berdi.

T A H L I L  V A  N A T I J A L A R 
2024-yilda O‘zbekiston iste’mol bozorida muhim o‘zgarishlar ro‘y berdi. O‘zbekiston Respublikasi Milliy 

statistika qo‘mitasining ma’lumotlariga ko‘ra, 2024-yil yanvar–sentyabr davomida chakana savdo aylanmasi 
348,7 trillion so‘mni tashkil etdi, bu esa o‘tgan yilning shu davriga nisbatan 11,2% o‘sishni ko‘rsatadi (O‘zbekiston 
Respublikasi Milliy statistika qo‘mitasi, 2024).

Iste’molchilar xatti-harakatlarini tahlil qilish natijasida bir qancha muhim tendensiyalar aniqlandi. Birinchidan, 
raqamli to‘lov tizimlaridan foydalanish keskin oshdi. 2024-yilda elektron to‘lovlar umumiy to‘lovlar hajmining 
68,4%ini tashkil etdi, bu 2023-yilga nisbatan 15,3 foiz punktga yuqori ko‘rsatkichdir. Ikkinchidan, internet-savdo 
segmentida sezilarli o‘sish kuzatildi. 2024-yil uchun onlayn savdo platformalari orqali amalga oshirilgan xaridlar 
hajmi 42,8 trillion so‘mni tashkil etib, o‘tgan yilga nisbatan 34,6% oshdi. Bu ko‘rsatkich iste’molchilar tanlovida 
raqamli kanallarning ahamiyati ortayotganini tasdiqlaydi.

Naflilik maksimallashtirish kontekstida o‘tkazilgan tadqiqot shuni ko‘rsatdiki, o‘zbek iste’molchilari uchun 
narx omili hamon yetakchi ahamiyatga ega (78,3% respondentlar), ammo mahsulot sifati (71,6%) va brend 
ishonchliligi (54,2%) ham muhim rol o‘ynaydi (1-jadval).

1-jadval. Oʻzbekiston iste’molchilarining tanloviga ta’sir etuvchi omillar (2024)
Omil Ahamiyatli darajasi (%) O‘zgarish nisbati (2023)

Narx 78.3% -3.2
Mahsulot sifati 71.6% +5.8
Brend ishonchliligi 54.2% +8.4
Yetkazib berish tezligi 49.7% +12.3
Ekologik xavfsizlik 38.9% +15.6
Mahalliy ishlab chiqarish 45.3% +6.7

Daromad guruhlariga koʻra tahlil natijalari shuni koʻrsatdiki, yuqori daromadli segment (oylik daromad 
10 mln so‘mdan yuqori) vakillarida naflilik funktsiyasi ancha murakkab boʻlib, ular utovarchun mahsulotning 
funksional xususiyatlaridan tashqari, ijtimoiy status, eksklyuzivlik va brend imiji ham muhim ahamiyat kasb 
etadi (1-rasm).

1-rasm. Iste’molchilarining tanloviga iste’molchi ahamiyati darajasi

2024-yilda amalga oshirilgan ekonometrik tahlil chekli naflilik qonunining Oʻzbekiston bozorida toʻliq 
tasdiqlanganligi koʻrsatdi. Asosiy iste’mol tovarlari (non mahsulotlari, sut mahsulotlari, sabzavot-poliz) boʻyicha 
iste’mol hajmi ortishi bilan chekli naflilik koeffitsiyenti statistik ahamiyatli ravishda pasayadi (r=-0.87, p<0.01) 
(2-jadval).

2-jadval. Daromad boʻyicha talab elastikligi

Mahsulot toifasi Elastiklik koeffisiyenti Mahsulot turi Xususiyat

Non va don mahsuloti 0.28 Zaruriy tovar Eng past elastiklik

Sut va goʻsht 0.55 Oddiy tovar O‘rtacha elastiklik

Kiyim va kechak 0.89 Oddiy tovar Nisbatan elastik

Maishiy texnika 1.58 Yuqori sifatli tovar Eng yuqori 
elastiklik

Transport vositalari 1.34 Yuqori sifatli tovar Yuqori elastiklik

Elastiklik tahlili natijalari shuni ko‘rsatdiki, O‘zbekiston bozorida asosiy oziq-ovqat mahsulotlari talabining 
daromad bo‘yicha elastikligi 0,42 ni tashkil etadi, bu esa mahsulotlarning zaruriy ehtiyoj toifasiga kirishini 
tasdiqlaydi. Biroq zamonaviy texnologik mahsulotlar (smartfonlar, kompyuterlar, maishiy texnika) uchun 
daromad elastikligi 1,78 ga teng bo‘lib, bu ularning hashamatli tovarlar toifasiga yaqinligini bildiradi.

Fokus-guruh munozaralari natijasida aniqlangani shuki, o‘zbek iste’molchilari uchun oilaviy an’analar va 
ijtimoiy muhit ta’siri ancha kuchli. 63,4% respondentlar muhim xaridlar qilishda oila a’zolari yoki yaqin do‘stlar 
bilan maslahatlashishni afzal ko‘rishadi. Bu kollektivistik madaniyat xususiyatlarining naflilik funksiyasiga 
ta’sirini ko‘rsatadi.

2024 yilda kuzatilgan yana bir muhim tendensiya – “aqlli iste’mol” konsepsiyasining ommalashishi. 
41,8% respondentlar o‘zlarini ongli iste’molchilar deb hisoblashlarini va xarid qilishdan oldin mahsulot haqida 
batafsil ma’lumot to‘plashni ma’qul ko‘rishlarini bildirdi. Bu ratsional tanlov tamoyillarining amaliy qo‘llanilishini 
kuchaytirayotganidan dalolat beradi.

Regional tahlil natijalari Toshkent shahri va viloyat markazlarida iste’molchilar tanlovi xususiyatlarida farqlar 
borligini ko‘rsatdi. Poytaxtda raqamli xizmatlar va innovatsion mahsulotlarga talab 2,3 marta yuqori, qishloq 
joylarida esa mahalliy ishlab chiqarilgan va an’anaviy mahsulotlarga moyillik kuchliroq (57,8%).

Shuningdek, 2024-yilda yoshlar (18-30 yosh) iste’mol xatti-harakatlarida o‘ziga xos xususiyatlar aniqlandi. 
Bu guruh vakillarida impulsiv xaridlar ulushi ancha yuqori (34,6%), internet-savdodan foydalanish faolligi 
maksimal darajada (81,3%) va yangi brendlar hamda mahsulotlarni sinab ko‘rishga ochiqlik ko‘proq (68,9%).

X U L O S A  V A  T A K L I F L A R
Ushbu tadqiqot doirasida iste’molchi tanlovi va naflilik nazariyasi bo‘yicha amalga oshirilgan tahlillar quyidagi 

asosiy xulosalar va amaliy tavsiyalarni shakllantirish imkonini berdi. Nazariy jihatdan, naflilik nazariyasining 
klassik tamoyillari – chekli naflilik qonuni, ratsional tanlov prinsipi va naflilikni maksimallashtirish maqsadi – 
O‘zbekiston bozorida asosiy iste’molchi xatti-harakatlarini izohlashda o‘z ahamiyatini saqlab qolmoqda. Shu 
bilan birga, mamlakatimizning madaniy-ijtimoiy konteksti ushbu nazariy tamoyillarga muhim modifikatsiyalar 
kiritilishini taqozo etadi.

Empirik tahlillar natijasida 2024-yil ma’lumotlari ko‘rsatdiki, raqamlashtirish jarayoni iste’molchi tanlovida 
tobora kuchayib bormoqda. Biroq an’anaviy qadriyatlar va oilaviy qarorlar mexanizmlari hamon iste’molchilarning 
tanlovida muhim rol o‘ynaydi. Shu sababli, ishlab chiqaruvchilar mahsulotlarini pozitsiyalashda mahalliy 
iste’molchilar xususiyatlarini – narx va sifat o‘rtasidagi muvozanat, mahalliy mahsulotlarga ishonch hamda 
oilaviy qadriyatlarga moslikni – hisobga olishlari zarur.

Davlat siyosati nuqtai nazaridan iste’molchilar huquqlarini himoya qilish tizimini mustahkamlash, raqamli 
savdo platformalarini tartibga solish va iste’molchilar savodxonligini oshirish bo‘yicha maxsus dasturlarni 
kengaytirish muhimdir. Shu bilan birga, kelajakda sun’iy intellekt va mashinali o‘rganish algoritmlarining 
iste’molchi tanloviga ta’siri, shuningdek, ekologik ongli iste’molchilik tendensiyalarini yanada chuqurroq 
o‘rganish zarurati mavjud.

Ta’lim tizimida esa iqtisodiy bilimlarni o‘rgatishda naflilik nazariyasini O‘zbekiston sharoitiga moslashtirilgan 
holda tushuntirish, real bozor sharoitlarini tahlil qilishga alohida e’tibor qaratish tavsiya etiladi.

Iste’molchi tanlovi va naflilik nazariyasi zamonaviy bozor iqtisodiyotida amaliy ahamiyatga ega bo‘lgan 
fundamental konsepsiyalar sirasiga kiradi. O‘zbekiston iqtisodiyotining jadal rivojlanish jarayonida ushbu 
nazariyaning yangi sharoitlarga moslashtirilishi va milliy xususiyatlarni inobatga olgan yondashuvlarni ishlab 
chiqish ayni paytda dolzarb vazifa bo‘lib qolmoqda.

